
園葵賦

作者：鮑照　南北朝

本作品收錄於《鮑明遠集》和《廣羣芳譜/卷014》

風暖淩開，土昌泉動。遊塵曝日，鳴雉依隴。主人拂黃冠，拭藜杖，布蔬種，平圻壤。

通畔修直，膏畝夷敞，白莖紫蒂，豚耳鴨掌。溝東陌西，行三畦兩，既區既鋤，乃露乃

映。勾萌欲伸，叢牙將放。爾乃晨露夕陰，霏雲四委，沈雷遠震，飛雨輕灑，徐未及晞，

疾而不靡，柔莩爰秀，剛甲以解。稚葉萍布，弱陰競抽，萋萋翼翼，沃沃油油，下葳蕤

而被逕，上參差而覆疇，承朝陽之麗景，得傾柯之所投。仕非魯相，有不拔之利；賓為

二仲，無逸馬之憂；顧菫茶而莫偶，豈蘋澡之薦羞。若乃鄰老談稼，女嫗歸桑，拂此葦

席，炊彼穄粱，壺援醢，曲瓢卷漿，乃羹乃瀹，堆頂盈筐，甘旨蒨脆，柔滑芬芳，消淋

逐水，潤胃調腸。於是既飫，徹盤投箸，回小人之腹，為君子之慮。近觀物運，遠訪師

聖，聲數後彰，律理前定。烏非黔黑，鶴豈浴凈？彼圓行而方止，故得之於天性，伊冬

箑而夏裘，無雙功於並盛。蕩然任心，樂道安命。春風夕來，秋日晨映。獨酌南軒，擁

琴孤聽。篇章間作，以歌已詠。魚深沈而鳥高飛，熟知美色之為正？

此南北朝作品在全世界都属于公有领域，因为作者逝世已经超过100年，且作品于1931年

1月1日之前出版。

